
Rekalde Aretoak Las siete ventanas (Zazpi leihoak) erakusketa aurkezten du, Idoia
Montonek (Donostia, 1969) 1990etik gaur arte egindako lanik onetako askorekin. Mar-
golanak, marrazkiak eta collageak biltzen dira, bilduma pribatuetatik, Bilboko Arte Ede-
rren Museotik eta Gasteizko Artium Museotik ekarriak. Erakusketa MARCO Vigoko Arte
Garaikidearen Museoan izango da ikusgai, 2022ko apirilaren 12tik uztailaren 17ra.

«/azpi leihoak» izenburuak hitzez hitz eta modu metaforikoan adierazten du bere obran
agertzen diren barrualdearen eta kanpoaldearen, markoaren eta baoaren, kalearen eta
gelaren arteko harremanak uztartzeko modu desberdinak. Gainera, ikuspuntuaren ga-
rrantzia azpimarratzen du, sekula arautzaile, zuzena edo zentratua ez den begirada, bai-
zik eta albokoa, anitza eta zatikatua; eta, orobat, ispiluen eta islatutako irudiaren iraunkor-
tasuna nabarmentzen du.

Taller, 1999. Akrilikoa eta collage kartoian, 133 x 80 cm

|doia Montdnek azken hiru hamarkadetan Euskadi eta Kataluniaren artean garatu duen
lanak koherentzia du bereizgarri, bere heterogeneotasun erradikalari esker lortua. Idoia
Montonen ustez, pintura prozesu ireki eta burujabea da, aurkikuntzari eta zoriaren jokoari
adi dagoena, eta bertan etengabe dirauen gauza bakarra da forma edo egituraren ideia
antolatzailea.

Lan-prozesuan zehar, artistak hainbat elementu sartu, xedatu eta manipulatzen ditu, eta,
elkarrekin erlazionatzean, berak “plano enigmatiko” deitzen duena osatzen dute, hau
da, konpondu beharreko egoera bat, errebelazioen bidez aurrera egiten duena. Bere
obrako hausturak eta etenak prozesu bakoitzaren eta bere zirkunstantzien berezitasun
erabatekoaren ondorioa dira. Autonomia berezi hori, ordea, goitik behera zeharkatzen
du biografian bertan datzan koherentziak.

Lotura anakronikoek uneoro Nabartzen duten sekuentzia kronologiko ez zorrotzari ja-
rraituz, erakusketa lau eremutan antolatzen da: Gela bat norberarena, Gerra, Barna eta
Begiak zabalik.

Gela bat norberarena eremuan, Bartzelonara joan aurretik Euskadin egindako lanak
daude, besteak beste, bere lehen eskultura-esperimentuak eta moztutako hainbat pa-
per. Lan horiek espazioaren ideia ezohikoa dute bereizgarri, eta, paradoxikoki, lautasunik
hertsienetik sortzen diren tentsioak. Gainera, areto hauetako lanek nolabaiteko eduki
narratibo edo alegoriko bat dute, diluitua eta nabartua izan arren, jada bere obratik desa-
gertuko ez dena. Hemen aurkitzen dugun margolan-multzo batek artistaren eguneroko
esperientziari heltzen dio eta zentzu berri bat ematen dio «errealismo» terminoari: bizitoki
dituen lekuen ikuspegiak, inguratzen duten objektuez osatutako natura hilak eta gertuko
pertsonen erretratuak. Nolanahi ere, oroimenaren eta irudimenaren galbahetik pasatako
errealismoa da, eta hortik sortzen dira eszenak eteten dituzten presentzia kezkagarriak.
Era berean, tailerreko autorretratuaren eta koadroaren barruko koadroaren tropo klasi-
koak ere nabarmentzen dira hasieratik.

Reflejo en la K.M., 2009. Akrilikoa eta olio pintura oholean, 48 x 68 cm

Erakusketak Gerra zikloarekin jarraitzen du, pinturaren historia berrikusiz eta collagera
berriz hurbilduz, |[doia Montonek boterea eta indarkeria irudikatzeko duen kezka erakus-
ten duten lanen zikloarekin. Euskarri piktorikoan mota guztietako materialak dituzten lan
heterogeneoak dira, hala nola argazkiak, paletak, arropa eta zeramika, baina baita Puber
(2015) bezalako konposizio bakanak ere, aurkitutako objektuez soilik osatua. |zenburuko
«gerrak» Siriako gerra luzeari eta kapitalak historian zehar gorputzen eta munduaren gai-
nean eragiten duen indarkeriari egiten die erreferentzia.

El rapto de las Sabinas I, 2015
Olio pintura, akrilikoa eta collage DM gainean, 49 x 38 x 8 cm

Barna arloan etengabeko erreferentziak aurkitzen ditugu testuinguru artistiko eta sozial
zehatz bati buruz, non bi gai nabarmentzen diren: alde batetik, artistak pinturaren gaur-
kotasunaren ukapenari edo susmoari emandako erantzuna, eta, bestetik, bizi den hiriak
duen krisi luzeari buruzko gogoetak. Hemen beste lan-multzo bat nabarmentzen da,
bere izaera sintetikoagatik eta bere isiltasunagatik. Lan hauek gauzen ikuspegi zatikatua
eskaintzen dute, irudia arrozten eta zaintzen duena ia ezagutezin bihurtu arte.

ST, 2011. Akrilikoa eta collage kartoian, 75 x 105 cm

Begiak zabalik arloak ixten du erakusketa, bi lan multzo desberdin bilduz. Alde batetik,
hiri biomorfiko batzuk, ia munstroak direnak, non planoak eta norabideak nahasten diren
eta bizidunaren eta hildakoaren, animaliaren eta mekanikoaren, errealaren eta haluzina-
zioaren arteko mugak ere lausotzen diren. Makina garrodun horiek espazio publikoaren
iIkuspegi beldurgarria emateaz gain, artistaren obran nagusi diren hiru motibo biltzen di-
tuzte paradigmatikoki: hiria, animalia eta gaua.

Azkenik, laugarren eremu honek 2019an hasitako serie bat barne hartzen du, Moving
Artists-ek Irakeko Kurdistanen sustatutako egonaldi batekoa. Sakrifizioa edo eskaintzak
eskualdeko obra nagusiak erlazionatzen ditu —hala nola lehen tenplu kurduak edo Zau-
ritutako lehoi emea— eguneroko dekorazio-elementuekin, esaterako, plastikoekin eta
ehungintza apainduekin, ideia paradoxiko eta aldi berean erradikal bat gorpuzteko: gizar-
te bat ez da elkartuta egongo bere jarduera produktibo eta funtzionalei esker, baizik eta
g0Qo biziz dardararazten duten beste jarduera batzuekin, hala nola erabateko xahuketa
diren jai edo jolasekin.

IDOIA MONTON GOROSTEGUI www.idoiamonton.com

Donostian jaio zen 1969an eta 2007tik Bartzelonan bizi da. Bere hastapenak Gipuzkoako
Elkarte Artistikoarekin lotuta daude; eta gero, laurogeiko hamarkadaren amaieran eta
laurogeita hamarreko hamarkadaren hasieran, Artelekurekin, Bonifacio Alonso eta An-
gel Bados artistekin egindako tailerren bidez, baita Euskal Herriko Unibertsitateko Arte
Ederren Fakultatearekin ere. Berehala egin zituen erakusketak garai hartako galeriarik
garrantzitsuenetako batzuetan, hala nola Juana de Aizpuru (1991) edo Buades (1992)
galerietan.

Eszena horrekin nolabaiteko desengainua izan ondoren, laurogeita hamarreko hamarka-
daren erdialdean bide pertsonal luze bati ekin zion, eta, horren ondorioz, pintura-ikerketa
bizi eta konprometitu bati ekin zion. Gero, Javier Penafiel eta Rosa Queralt-en eskutik
agertu zen berriz, Un reflejo tangible bakarkako erakusketarekin Halthouse-n (Bartzelo-
na, 2012). Urrunduta egondako urte horietan eta itzuli ondoren, obra ugari ekoitzi zituen,
eta Idoia Monton (Donostia, 2014) argitalpenean jasota geratu zen. Gero, bere ekoizpe-
naren beste zati bat La guerra liburuan bildu zuen (La Canibal, Bartzelona, 2019).

Berriki egin dituen erakusketen artean, honako hauek nabarmentzen dira: Tallers conpar-
tits, Fundacion Miré (2021); El Fuego Galeria Ana Mas Proyects, (Barcelona, 2020); Zeru
bat, hamaika bide. Practicas artisticas en el Pais VVasco entre 1977 y 2002, Artium, (Vi-
toria-Gasteiz, 2019); Comisariada por David Bestué, Halthouse, (Barcelona, 2019) eta
Despues del 68, Museo de Bellas Artes de Bilbao, (2018-19).

Aurretik, besteak beste, leku hauetan erakutsi du bere obra, Markak, Okela, (Bilbao) eta
Aquellos, Galeria Sis, (Sabadell) biak 2017an; La guerra, La Escocesa, (Barcelona, 2017);
Arenzana Imaz Intxausti Monton Peral, Tabakalera, (Donostia, 2016); Lila, Carreras Mugica,
(Bilbao, 2015) eta La kasa del carpintero insurgente, Galeria Alegria, (Madrid, 2014).

